
 آیا د کونړ سیند د بندونو جوړول یوازې مشروع حق دی،
 

 که ملي او ولسي وجیبه هم ده؟
 

 ( Abstractلنډیز )
 

 
دا مقاله د افغانستان او ښکېلاک شوې خیبر پښتونخوا ترمنځ د اوبو د مهارولو او بندونو د جوړولو  
موضوع د منل شویو نړیوالو حقوقي اصولو، د افغانستان د ملي قوانینو او د اسلامي شریعت د فقهي  

 قاعدو په رڼا کې څېړي. اساسي پوښتنه دا ده چې: 
 

ایا د کونړ سیند د اوبو د بهیر مهار او د بندونو جوړول یوازې د افغانستان یو مشروع حق دی، او  
 که د دولت او ولس لپاره یوه ملي او ولسي وجیبه هم ګڼل کېدای شي؟ 

 

 مقاله په درېیو لویو محورونو ولاړه ده: 
 

م کال د نړیوالو اوبو  ۱۹۹۷د نړیوالو حقوقو عمومي اصول، په ځانګړې توګه د ملګرو ملتونو د  (  ۱)
کنوانسیون هغه قواعد چې د عادلانه او معقوله استفادې، د پام وړ ضرر نه رسولو او د همکارۍ  

 مکلفیت تشریح کوي؛ 
 

، چې اوبه د دولت  ( ۲۰۰۹د افغانستان ملي حقوقي چوکاټ، لکه اساسي قانون او د اوبو قانون ) ( ۲)
 په ملکیت او د خلکو د هوساینې لپاره د هغه په مسوولیت کې ګڼي؛ 

 

د اسلامي شریعت اصول، په ځانګړي ډول د »الناس شرکاء في ثلاث…« حدیث، د »لا ضرر  (  ۳)
ولا ضرار« قاعده، د »مصلحت مرسله« او »عمارة الارض« مفاهیم، چې د اوبو د عامه ملکیت،  

 ضرر د دفعې او د ځمکې د ابادولو په لور اشاره کوي. 
 

پایلې ښیي چې د کونړ د سیند د اوبو مهار او د بندونو جوړول د نړیوال عرفي حقوقو، ملي قوانینو  
او اسلامي فقهې له نظره نه یوازې مشروع حق دی، بلکې د مشخصو حقوقي، شرعي، چاپېریالي او  

یبه  اخلاقي شرطونو تر رعایت لاندې د افغانستان د دولت او متخصصو ادارو لپاره یوه کفایي وج 
 )فرض کفایه( هم ګڼل کېدای شي. 

 

د   همکارۍ،  نړیوالې  له  باید  کېدل  عملي  مکلفیت  او  وجیبې  دې  د  کوي چې  ټینګار  دې  پر  مقاله 
 ګاونډیتوب له اخلاقو، د چاپېریال له ساتنې او د متضررینو له عادلانه جبران سره یوځای وي. 

